
Heritage Malta, b’kollaborazzjoni mal-Ministeru għall-Kultura, l-Artijiet u l-Gvern Lokali, tellgħet it-tieni forum tal-Ministeru 

dwar it-teknoloġija tal-informatika għal uffiċjali u rappreżentanti għolja tal-IT mill-aġenziji u d-dipartimenti varji fi ħdanu.  L-

avveniment ħoloq pjattaforma biex tissaħħaħ il-kollaborazzjoni bejn dawn l-entitajiet, jinqasmu l-aqwa prattiki u jintwerew 

l-avvanzi kbar ta’ Heritage Malta fil-proċess tat-trasformazzjoni diġitali tal-wirt kulturali ta’ Malta. 

Wara workshop fil-Forti Sant’Anġlu, id-delegati żaru l-kwartieri ta’ Heritage Malta f’Bighi, il-Kalkara, fejn ġew gwidati 

madwar iċ-ċentru tad-dejta l-ġdid tal-aġenzija, l-uffiċċji u l-laboratorji tal-iskennjar tat-Taqsima tat-Teknoloġija u l-Iżvilupp 

tal-Esperjenza, u l-Laboratorji tax-Xjenza Dijanjostika. Iż-żjara wriet ix-xogħol siewi li Heritage Malta twettaq fid-

diġitizzazzjoni, ix-xjenza tal-konservazzjoni u l-innovazzjoni teknoloġika.   

Iċ-ċentru tad-dejta l-ġdid f’Bighi, li dalwaqt se jkun rifless b’faċilità identika li qed tinbena fil-Palazz tal-Gran Mastru, il-Belt 

Valletta, jiżgura ħażna sigura u kontinwa għall-kollezzjoni dejjem tikber ta’ wirt storiku diġitizzat tal-pajjiż.  

L-impenn ta’ Heritage Malta għall-eċċellenza diġitali jmur lil hinn mill-infrastruttura. L-aġenzija għadha kemm nediet ukoll 

eMuseum, pjattaforma diġitali dinamika li toffri lill-pubbliku aċċess dirett għal eluf ta’ artefatti mill-kollezzjoni nazzjonali ta’ 

Malta. Permezz tal-eMuseum, utenti jistgħu jesploraw oġġetti online, jiskopru l-istejjer tagħhom, u jibnu kollezzjonijiet 

personali – pass ieħor innovattiv fit-twettiq tal-missjoni tal-aġenzija li tagħmel l-istorja ta’ pajjiżna aċċessibbli għal kulħadd, 

kullimkien.  

Aktar kmieni din is-sena, Heritage Malta ġiet ukoll iċċertifikata uffiċjalment bħala l-44 Aggregatur ta’ Europeana u l-

Aggregatur Nazzjonali għall-Wirt Kulturali ta’ Malta, biex b’hekk kollezzjonijiet Maltin issa jidhru wkoll fuq Europeana, il-

pjattaforma ewlenija tal-Unjoni Ewropea għall-wirt kulturali. 

Permezz ta’ dawn il-kisbiet fl-innovazzjoni diġitali, Heritage Malta qed tkompli twitti t-triq biex l-imgħoddi tal-gżejjer tagħna 

jibqa’ jiġi mħares, esperjenzat u apprezzat fil-ġejjieni. 

 


